
Annotatsiya 

Mazkur maqolada jismoniy tarbiya darslari va sinfdan tashqari mashgʻulotlarda 

umumtaʼlim maktablari oʻquvchilari orasidan isteʼdodli yoshlarni voleybol sport 

turiga tanlab olish yuzasidan koʻrsatma va takliflar keltirilgan. 

Annotation 

This article contains instructions and suggestions for selecting talented young 

people from secondary school students for volleyball in physical education classes 

and extracurricular activities. 

Pedagogik taʼlim innovatsion klaster tizimi aynan taʼlimda tayanch 

kompetensiyalarni shakllantirish asnosida zamon talabidagi komponent kadrlarni 

tayyorlashni koʻzda tutadi. Oʻqituvchilarda tayanch va fanga oid kompetensiyalar 

taʼlim jarayonida shakllanadi. Taʼlim-tarbiya jarayonining samarali tashkil etilishi 

hamda sifati esa, biz pedagog xodimlarning mehnat faoliyatimiz davomidagi 

maʼsuliyat va majburiyatlarni qay darajada bajarishimizga bogʻliq. 

Yosh sportchilarni sportning oʻyin turlariga tanlash va moʻljallashda maʼlumki 

maktablarda jismoniy tarbiya darslari asos boʻlib xizmat qiladi va yangi samarali 

uslublardan foydalanishni taqazo etadi. 

Hozirgi kunda yoshlarga oid davlat siyosatini takomillashtirishda ularni 

jismonan sogʻlom, ruhiy va intellektual rivojlangan, mustaqil fikrlaydigan, qatʼiy 

hayotiy nuqtai-nazariga ega, vatanga sodiq yoshlarni tarbiyalash, demokratik 

islohotlarni chuqurlashtirish va fuqarolik jamiyatini rivojlantirish jarayonida ularning 

ijtimoiy faolligini oshirish yosh avlodning ijodiy va intellektual salohiyatini qoʻllab-

quvvatlash hamda amalga oshirish, bolalar va yoshlar oʻrtasida sogʻlom turmush 

tarzini shakllantirish, ularni jismoniy tarbiya va sportga keng jalb etish belgilab 

qoʻyilgan. Mustaqil Davlatimiz tomonidan “Taʼlim toʻgʻrisidagi qonun” va 

Oʻzbekiston Respublikasi birinchi prezidenti I.A. Karimov tomonidan 24.10.2004-y. 

da “Oʻzbekiston bolalar sportini rivojlantirish fondini tashkil etish toʻgʻrisida” gi 

qarori qabul qilinishi bilan turli geografik va ekologik sharoitlarda yashovchi bolalar 

va oʻsmirlarni jismoniy rivojlanishini oʻrganish dolzarb ahamiyat kasb etib kelmoqda. 

Oʻzbekiston Respublikasi prezidenti Sh.M. Mirziyoyev tashabbusi bilan 2019-

yilni “Ilm maʼrifat va raqamli iqtisodiyotni rivojlantirish” yili deb eʼlon qilingan edi. 

Prezident Sh.M. Mirziyoyevning farmon va farmoyishlarida sportga qobiliyatli 

bolalarni jismoniy mashgʻulotlar va sportga jalb etish, shuningdek, ularni saralab 

olishning zamonaviy uslublarini ishlab chiqish va hayotga tatbiq etishga 

moʻljallangan fundamental va amaliy izlanishlarni amalga oshirish lozim. 

Maʼlumki, sport iqtidori tashhisi hali oʻz takomillashuvidan juda uzoqdadir. 

Ayni vaqtda, sport kurashlarida raqobatning oshib borish tendensiyalarini 

tavsiflovchi, sportni rivojlanitirish zamoniviy bosqichlari, ilm-fan oldiga kelgusida 

sportchilarni tanlash va ularning tayyorgarligini baholash uslubiyatlari 

samaradorligini oshirish zaruriyati toʻgʻrisidagi savollarni keskin qoʻymoqda. 

Zamonaviy talablar darajasidagi yuqori sport natijalariga erishish va 

shugʻullanish istagidagi har bir bola uchun faoliyatida maqsadga intilish, 

mehnatsevarlik, qatʼiyat va matonatni muntazam tarbiyalash bilan uygʻunlashib, 

yuqori natijalarga erishishga jismoniy tarbiya darslarida sifatli bilim, koʻnikma va 

malakalarni puxta egallashiga bogʻliqdir. 

Isteʼdodli yosh sport zahiralarini tayyorlash masalasida kichik yoki katta 

muammo tushunchalari boʻlmasligi darkor. Koʻzga koʻrinmaydigan eng kichik 

muammolar ham sekin-asta yigʻilib, katta muammoga mubtalo qiladi. Shuning uchun 

avvalambor jismoniy tarbiya darslarida oʻquvchilarni jismoniy va funksional jihatdan 

har tomonlama meʼyorlangan mashgʻulotlar asosida oʻtilmogʻi lozim. Faqat yetarli 

energetik zahiraga ega jismoniy va funksional potensial sport mahoratini yengillik 

bilan oʻzlashtirish imkoniyatlarini yaratadi.  

Vizual kuzatuvlar va holisonasuhbatlar shundan darak beradiki, sport 

toʻgaraklari va umumiy oʻrta taʼlim maktablarida oʻtkazilayotgan mashgʻulotlarga 

aksariyat bir tomonlama prinsipda yondashiladi, ayniqsa sport koʻnikmalariga 

dastlabki oʻrgatish jarayonida qoʻllanilayotgan jismoniy yoki texnik-taktik mashqlar 

oʻzviyligi, serqirraligi va mutanosibligi taʼminlanmasligi koʻzga tashlanadi. 

Maʼlumki, bir xil turdagi katta hajmli va oʻta shiddatli mashqlarni shugʻullanuvchilar 

yoshi, jinsi va imkoniyatlariga qaramay zoʻrma-zoʻraki qoʻllayverish oxir-oqibat 

psixofunksional organlarga salbiy taʼsir koʻrsatadi, natijada chuqur toliqish, zoʻriqish 

holatlari yuzaga keladi. Bolalarda sportga boʻlgan motivatsiya, qiziqish soʻna 

boshlaydi, shu sabab bunday bolalar sportni tark etishi mumkin. Ushbu masalaning 

yana bir muhim joyi shundaki, agar dastlabki oʻrgatish jarayonida jismoniy va texnik-

taktik mashqlarning oʻzaro oʻzviyligi taʼminlanmasa, salomatlik ham, qaddi-qomat 

ham, mahorat ham garmonik tartibda shakllanmaydi. 

Klaster soʻzi bogʻlam maʼnosini anglatadi. Oʻqitish jarayonidagi amalga 

oshiriladigan bu metod puxta oʻylangan strategiya boʻlib undan oʻquvchilar bilan 

yakka tartibda yoki guruh asosida tashkil etiladigan mashgʻulotlar jarayonida 

foydalanish mumkin. 

Har bir oʻtilgan jismoniy tarbiya darslarida olingan oʻquvchilarning bilim, 

koʻnikma va malakalari keyingi davr uchun zamin yaratadi. Asosan voleybolchilarda 

jismoniy koʻrsatkichlarni rivojlantirish sport turlariga qamrab olinishi va talantli 

oʻquvchilarni saralab olish natijasida mamlakatimizda oʻtkazilayotgan musobaqalar 

raqobatbardoshligi keskin darajada oʻsishiga olib keldi. Raqobatning yildan – yilga 

oshishi oʻquvchilar ichidan sport turlariga saralab olish jarayonini yanada 

murakkablashtiradi. 

Jismoniy tarbiya darslarida klaster yondashuv asosida voleybolchilarda jismoniy 

koʻrsatkichlarni rivojlantirish voleybol sport turini samarali oʻrgatish uchun quyidagi 

vazifalarni amalga oshirish lozim:  

- harakatli oʻyinlar ichidan voleybol sport turiga yaqin va mos boʻlgan oʻyinlar 

tizimini shakllantirish hamda voleybol xususiyatlariga moslashtirish;  

- yordamchi va maxsus mashqlari orqali oʻquvchilarning jismoniy 

rivojlanganliklari va texnik-taktik tayyorgarliklari darajasiga taʼsirini aniqlash;  

- oʻquvchilarni jismoniy tarbiya darslarida voleybol sport turiga yoʻnaltirishda 

harakatli oʻyinlarni yosh xususiyatlariga moslashtirish va samaradorligini oʻrganish; 

- dars jarayonida oʻquvchilarni klaster tizimidan foydalangan holda boshqa sport 

turlari bilan bogʻlab voleybol mashgʻulotiga moyilligi, chidamliligi, fikrlash doirasi 

va qiziqishini oshirish.  

Jismoniy tarbiya darslari ixtisoslashtirilgan mashqlarning kirish va boshlangʻich 

davri hisoblanadi. Ularning sogʻliqlarini hisobga olib oʻquvchilarning qiziqishlari 

ularning voleybol bilan shugʻullanishlariga mos harakatli oʻyinlar maxsus usullarni 

mashqlar shaklida qoʻllash orqali jismoniy tarbiya darslarida biron-bir mashqni 

bajarilishi birinchi navbatda uning sport yutuqlarini oʻsishiga taʼsiri bilan belgilanishi 

qoidasidan kelib chiqish kerak. Aynan oʻquvchilarning jismoniy sifatlarini 

rivojlantirishga, harakatlanish harakatlari turlarini kengaytirishga, eng asosiysi 

voleybol sport turi uchun muhim boʻlgan taktik harakatlarga qobiliyatini 

shakllantirish va rivojlantirishni taʼminlovchi psixofizik jarayonlari va funksiyalarini 

rivojlantirish va takomillashtirishga yordam beradigan harakatli oʻyinlarni tanlab 

olish muhim deb xisoblaymiz. Chunki eng yaxshi natijalarga faqatgina dastlabki 

oʻrgatish davrida aniq vazifalarini va shugʻullanuvchilarning individual-guruhli 

xususiyatlarini hisobga olib harakatli oʻyinlarning oʻqitish, tarbiyalash va mashqlar 

boshqa vositalari bilan mosligida erishish mumkin. Shuning uchun jismoniy 

sifatlarini yaxshilashga va voleybol oʻyini koʻnikmalarini mustahkamlashga 

karatilgan harakatli oʻyinlarini ilmiy asosda tanlab olish zarur. Voleyboldagi asosiy 

harakatlanish bu: yurish, yugurish, yonga qadam tashlab yugurish, orqa bilan qadam 

tashlab toʻxtash va sakrashlardan iboratdir.  

Harakatli oʻyinlar jismoniy mashqlari birinchi navbatda asosiy harakatlar tarkibi 

boʻyicha turlarga ajratiladi. Masalan: Toʻpni oʻyinga kiritishga yoʻnaltirilgan 

harakatli oʻyinlar: “Ovchilar va oʻrdaklar”, “Toʻp otish”, “Toʻp sardorga” va hakozo. 

Harakatli oʻyinlarni turli xil usullarda qoʻllash mumkin. Bu esa kimning qay darajada 

moslashuvchanligi va harakatlarning tezda oʻzlashtirilishlari oqibatida oʻquvchilarga 

tez va aniq oʻrgatishga imkon yaratadi. Shuning uchun maktab jismoniy tarbiya 

darslarida ayniqsa 5-6 sinf oʻquvchilariga klaster usulidan foydalanib boshqa sport 

turlari bilan bogʻlab foydalansak tezda maqsadga erishishga sazavor boʻlamiz Shu 

bilan birga oʻquvchilarga voleybol sport turini oʻrgatishda ularning jismoniy 

tayyorgarlik darajasi va ularning boʻyi balandliklari eng katta ahamiyat kasb etadi. 

Dars jarayonlarida, oʻquv‐mashq ishlarini klaster tizimida olib borish xususiyatlari 

vosita va metodlarini tanlashda ularning yosh xususiyatlarini hisobga olish maqsadga 

muvofiq boʻladi.  

Xulosa qilib aytganda, umumiy oʻrta taʼlim maktablarining taʼlim va tarbiya 

jarayoniga ayniqsa, jismoniy tarbiya darslarini oʻqitishning klaster usulini joriy etish 

monitoringini tizimli yoʻlga qoʻyish kutilgan samarasini beradi. Oʻquvchilarga 

jismoniy tarbiya darslarida voleybol sport turini oʻrgatishda voleybol xususiyatlarini 

hisobga olib, tanlab olingan bu kabi harakatli oʻyinlar, yordamchi mashqlar va 

maxsus mashqlardan foydalanilganda shugʻullanuvchilarning jismoniy 

tayyorgarliklari ancha yaxshilanishi bilan bir qatorda shaxsning har tomonlama 

rivojlanishi, sogʻligi, mashqlarga moslashishi, tezlanishi va ish bajarish qobiliyatini 

oshirishga katta ahamiyat kasb etadi. 

